
Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  

“Ijtimoiy-gumanitar fanlarning dolzarb 

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish. Biror milliy tilda, biror xalqning lugʻat xazinasida yangi lugʻatning paydo boʻlishi 

shu millatning turmush tarzi taraqqiy etgani, ijtimoiy, madaniy, iqtisodiy hayotidagi 

oʻzgarishlardan darak beradi. Negaki tilda yangi bir lugʻatga zarurat tugʻilgani mamlakatda unga 

ehtiyojni yuzaga keltirgan sohalar taraqqiy etganidan darak beradi. Demak, nazariy 

leksikografiyaning taraqqiy etishi, oʻz-oʻzidan, amaliy leksikografiya taraqqiyoti – tilda lugʻat 

turlarining koʻpayishi, yanada aniqroq aytadigan boʻlsak, jamiyat, millat, madaniyatlar 

taraqqiyotidan darak beradi.  

Zamonaviy leksikografiyada lugʻatchilik terminotizimida hozirgacha uchramagan yangi-

yangi terminlar paydo boʻldi. Masalan, “Leksikografiya haqida lugʻat”ida leksikografiyaning ayni 

paytda mavjud quyidagi yoʻnalishlari sanab oʻtiladi: mualliflik leksikografiyasi, ikki tilli 

leksikografiya, biografik leksikografiya, kompyuter leksikografiyasi, kiber leksikografiya, 

metaleksikografiya, madaniy leksikografiya, dialektal leksikografiya, ensiklopedik leksikografiya, 

etimologik leksikografiya, chastotali leksikografiya, tarixiy leksikografiya, huquqiy leksikografiya, 

maxsus (zaruriy) lugʻatlar leksikografiyasi, ,tibbiy leksikografiya, bir tilli leksikografiya, koʻp tilli 

leksikografiya, musiqiy leksikografiya, onomasiologik leksikografiya, onomastik leksikografiya, 

pedagogik leksikografiya, davriy leksikografiya, mintaqaviy leksikografiya, qofiya 

leksikografiyasi, slenglar leksikografiyasi, maxsus leksikografiya, texnik leksikografiya, 

terminologik leksikografiya, maxsus matnlar leksikografiyasi, tezaurus leksikografiya, amaliy 

(lugʻatdan amalda foydalanish) leksikografiya, qiyosiy leksikografiya, umumiy leksikografiya, 

retseptiv  leksikografiya [3.85-86]. 

Asosiy qism. Koʻrinib turibdiki, lugʻat turlarining koʻpayib borishi ularni muayyan 

guruhlarga birlashtirish, umumiy va farqli jihatlarini ajratish, tasnif asosini belgilash 

jarayonlarini murakkablashtirmoqda. Lugʻatlar tipologiyasidan oʻrin oladigan har bir lugʻat oʻz 

taʼrifi, tavsifiga ega boʻlishi kerak. Taʼrif, albatta, lugʻatning turi, maqsadi, hajmi bilan ga bogʻliq 

boʻladi. Bu esa, oʻz navbatida, leksikograflardan mazkur lugʻatlarni ilmiy tasniflash – lugʻatlar 

tipologiyasini qayta-qayta koʻrib chiqish, bir-biriga juda yaqin boʻlgan turdosh lugʻatlarga izoh 

berish, bir-biridan farqlab berish, xarakterlashni talab etmoqda. 

L.V.Shcherba nafaqat rus tili balki ingliz, fransuz, nemis, lotin va boshqa tillarda tuzilgan 

lugʻatlar misolida dastlab lugʻatlarning bir-biriga zid qoʻyiladigan oltita turini ajratgan edi: “1. 

Birinchi qarama-qarshilik: akademik lugʻat – lugʻat-maʼlumotnoma; 2. Ikkinchi qarama-

qarshilik: ensiklopedik lugʻat – umumiy lugʻat; 3. Uchinchi qarama-qarshilik: thesaurus – oddiy 

izohli yoki tarjima lugʻat; 4. Toʻrtinchi qarama-qarshilik: oddiy (izohli yoki tarjima) lugʻat – 

ideologik lugʻat; 5. Beshinchi qarama-qarshilik: izohli lugʻat – tarjima lugʻati; 6. Oltinchi qarama-

qarshilik: tarixiy boʻlmagan lugʻat – tarixiy lugʻat” [5]. Koʻrinib turibdiki, L.V.Shcherbaning 

klassik tipologiyasi asosida ham aynan turdosh lugʻatlarni bir-biriga zid qoʻyish orqali birini 

ikkinchisidan ajratib olish masalasi yotgan. Yаʼni L.V.Shcherba muayyan lugʻat turini ajratishda 

asosiy lugʻat va u bilan qarama-qarshi qoʻyiladigan turdosh lugʻatga tayanish lozim ekaniga 

taʼkid berади.  

Maʼlumki, akademik lugʻat meʼyoriy lugʻat hisoblanib, muayyan bir tilning leksik sathini 

joriy meʼyorlariga zid boʻlmagan tarzda tavsiflaydi. Maʼlumotnoma lugʻatlar esa akademik 

lugʻatdan farqlanib, adabiy tilning joriy meʼyorlaridan chetga chiqadigan birliklarni ham 

qamrab oladi. Yаʼni uning soʻzligi hozirgi adabiy meʼyor bilan chegaralanmaydi. Ensiklopedik 

lugʻatlar narsa, hodisani, umumiy lingvistik lugʻatlar esa soʻz va uning maʼnolarini tavsiflashi 

bilan qarama-qarshi qoʻyiladi. Tezaurus muayyan tildagi barcha soʻzlar, hatto bir marta boʻlsa-

da uchraydigan soʻzlarni qamrab olsa, oddiy izohli yoki tarjima lugʻatlar ideologik xarakterga 

ega boʻladi, unda soʻz va tushunchalar jonli tilda qoʻllanishiga koʻra tavsiflanadi va hk.  

Demak, muayyan tilda mavjud lugʻat turlarini ajratish, lugʻatlar tipologiyasini amalga 

oshirishdagi eng katta muammolardan biri turdosh, oʻxshash lugʻatlarning oʻziga xos 

tomonlarini xarakterlash, alohidaligini asoslashdir.  

Toʻgʻri, L.V.Shcherbaning mazkur tasnifidan soʻng leksikografiyada qator tipologiyalar 

amalga oshirildi, bu borada leksikografik maktablar yuzaga keldi. Biroq, shuni aytib oʻtish 

lozimki, muammo maqsadi, soʻzlikning taqdim etilish usuli yoki hajmiga koʻra lugʻat turlarini 

ajratishda emas. Masalan, 1981-yilda nashr etilgan “Oʻzbek tili leksikologiyasi” kitobida 

lugʻatlar uch jihati: hajm, soʻzlikning berilish usuli, maqsad nuqtai nazaridan tasnif qilingan va 

ushbu davrda mavjud lugʻatlarga tayanib har bir guruh quyidagi ichki guruhlarga boʻlingan: “I. 

Hajmiga koʻra: 1. Umumiy lugʻatlar – katta lugʻat; oʻrtacha lugʻat; kichik lugʻat. 2. Maxsus 

lugʻatlar – leksik qatlamlar lugʻati; leksik tanlangan lugʻat; terminologik lugʻat. II. Soʻzlikning 

berilish usuliga koʻra: 1. Alfavit tartibli lugʻatlar. 2. Mavzuviy lugʻatlar. 3. Uyali lugʻatlar. III. 

Maqsadiga koʻra: tarjima lugʻatlari, izohli lugʻatlar, tarixiy lugʻatlar, etimologik lugʻatlar, 

dialektologik lugʻatlar, qiyosiy lugʻatlar, ters lugʻatlar, orfografik (imlo) lugʻatlar, orfoepik 

lugʻatlar, morfem lugʻatlar, chastotali lugʻatlar” [6.291-304].  

XX asr oxirlariga oʻzbek tilida mavjud lugʻatlar, asosan, shu tasnif doirasida boʻlib, kitob 

mualliflari hajmiga koʻra tasnifni amalga oshirishda katta lugʻat oʻzbek tilida yaratilmaganini 

taʼkidlaydilar. Jahon leksikografiyasida boʻlgani kabi oʻzbek tilida ham ayni paytga qadar 

lugʻatchilik, jumladan, amaliy leksikologiya bosqichma-bosqich takomillashdi va bu, oʻz 

navbatida, lugʻatlar tipologiyasida ham sezilarli oʻzgarishlarni yuzaga keltirdi. Soha boʻyicha 

keyingi davrlarda olib borilgan tadqiqotlar, darslik va qoʻllanmalarda oʻzbek tiliga mansub 

lugʻatlarning tasnifi ham murakkablashib bordi.  

Lugʻatlarning ilmiy tasnifi – tipologiyasi uning barcha ichki turlarini oʻzida toʻla qamrab 

olgandagina haqiqiy va mukammal boʻladi. Muayyan bir lugʻat lugʻatlar tipologiyasidan joy 

olishi uchun, asosan, ikki mezonga toʻgʻri kelishi kerak: 

1. Tipologiya qaysi til materiallari boʻyicha amalga oshirilayotgan boʻlsa, shu tilda 

mazkur lugʻatning mavjudligi, tuzilgan boʻlishi. 

2. Alohida tur sifatida ajratilgan lugʻatga qarama-qarshi qoʻyiladigan lugʻatning borligi.  

Bugungi kunda oʻzbek tilida ham bir turdagi lugʻatlarning turli koʻrinishlarini uchratish 

mumkin. Masalan, tilning turli leksik paradigmalari – sinonimlar, graduonimlar, antonimlar, 

omonimlar, paronimlar, gipo-giperonimlar, partonimlar, uyadosh soʻzlar va boshqa tizimlari 

izohiga bagʻishlangan semonim lugʻatlarning oʻzbek tilida bir necha koʻrinishlari tuzilgan. 

Demak, oʻzbek leksikografiyasida semonimik lugʻatlar tipologiyasini amalga oshirish imkoni 

mavjud. Hatto ularning bitta turi, masalan, sinonim lugʻatlarning ayni paytda bir necha 

koʻrinishlari nashr etilgan boʻlib, ularni ham qaysidir jihatlariga koʻra bir-biridan farqlanuvchi, 

oʻzaro zid turuvchi turlarini ajratish mumkin. Bu esa ayni paytda oʻzbek leksikografiyasida 

sinonimlar boʻyicha tuzilgan lugʻatlarni tasniflash imkonini beradi:  

№ Lugʻat turlari Namunasi 

I. Fundamental lugʻatlar: 

1. Akademik lugʻat Hojiyev A. Oʻzbek tili sinonimlarining izohli lugʻati. –

Toshkent: Oʻqituvchi, 1974. – 307 b. 

2. Katta lugʻat Oʻzbek tili sinonimlarining katta lugʻati. 2 jildli. 

N.Mahmudov tahriri ostida. –T.: Gʻafur Gʻulom nomidagi 

nashriyot-matbaa ijod uyi, 2022. 1–jild – 504 b; 2-jild – 

488 b. 

II. Ikki tilli lugʻatlar: 

1. Oʻzbekcha-ruscha 

sinonimlar lugʻati 

Ходжиев А.П., Ким С.Л. Узбекско-русский 

синонимический словарь. –Ташкент: Фан, 1990. 

III. Oʻquv lugʻatlar: 

1. Bosma lugʻatlar Shukurov O., Boymatova B. Oʻzbek tilining maʼnodosh 

soʻzlar oʻquv lugʻati. – Toshkent: Yangi asr avlodi, 2007. 

– 53 b. 

2. Elektron lugʻatlar Oʻzbek tilidagi sinonim soʻzlarning qisqacha izohli lugʻati 

// http://www.androidbooks.uz/product/; Mirxanova 

G. Oʻzbek tilining sinonim soʻzlar oʻquv lugʻati // 

http://bdti-al.uz/?p=993 

http://www.androidbooks.uz/product/
http://bdti-al.uz/?p=993

IV. Mualliflik lugʻatlari: 

1. Z.M.Bobur asarlari 

boʻyicha tuzilgan 

lugʻatlar 

Olimov M. Boburnomada qoʻllangan sinonimlar lugʻati. – 

Toshkent: Fan, 2004. –110 s. 

Agar ingliz, rus yoki boshqa til materiallari asosida sinonim lugʻat tiplari ajratilsa, yаʼni 

sinonim lugʻatlar tipologiyasi xususida soʻz borsa, tasnif asosi yanada murakkablashadi. Albatta, 

bu shu tilda mavjud lugʻat koʻrinishlari bilan bogʻliq. Masalan, rus tilida tuzilgan va bizga maʼlum 

boʻlgan sinonim lugʻatlarni quyidagicha tasnif qilish mumkin: 

I. Fundamental lugʻatlar: 

1. Katta (izohli) sinonim lugʻatlar. 

2. Akademik sinonim lugʻatlar. 

II. Ikki tilli lugʻatlar: 

1. Inglizcha-ruscha sinonim lugʻatlar. 

2. Inglizcha-ruscha va ruscha-inglizcha sinonim lugʻatlar. 

III. Oʻquv lugʻatlar: 

1. Maktabgacha yoshdagi bolalar va boshlangʻich sinf oʻquvchilari uchun 

moʻljallangan sinonim lugʻatlar: 

1) “Mening birinchi lugʻatim” seriyasiga mansub sinonim lugʻatlar; 

2) illyustrativ lugʻatlar; 

3) boshlangʻich sinf oʻquvchilari uchun sinonim lugʻatlar; 

2. Yuqori sinf oʻquvchilari uchun moʻljallangan sinonim lugʻatlar: 

1) maktab lugʻatlari; 

2) kichik sinonim lugʻatlar; 

3) choʻntak lugʻatlar; 

4) lugʻat-treninglar; 

5) lugʻat minimumlar; 

6) grammatik lugʻatlar. 

3. Oliy oʻquv yurti talabalari uchun moʻljallangan sinonim lugʻatlar:  

1) assotsiativ lugʻatlar; 

2) dialektal lugʻatlar; 

3) lugʻat-maʼlumotnomalar (amaliy lugʻatlar, spravochniy lugʻatlar); 

4) qofiya lugʻati; 

5) terminologik lugʻatlar; 

IV. Mualliflik lugʻatlari: 

1. A.P.Chexov asarlari boʻyicha tuzilgan sinonim lugʻatlar. 

2. A.S.Pushkin asarlari boʻyicha tuzilgan sinonim lugʻatlar. 

V. Turgʻun birikmalar lugʻati: 

1. Rus tili materiallari asosida tuzilgan sinonim lugʻatlar. 

2. Oʻzga til materiallari asosida tuzilgan sinonim lugʻatlar. 

VI. Mavzuviy (ideografik) sinonim lugʻatlar: 

1.Тезауруслар. 

VII. Nutq madaniyatiga doir sinonim lugʻatlar: 

1. Toʻgʻri gapirishga oʻrgatishga moʻljallangan sinonim lugʻatlar. 

2. Soʻzni toʻgʻri qoʻllashga oʻrgatishga moʻljallangan sinonim lugʻatlar. 

VIII. Yangi avlod sinonim lugʻatlar: 

1. Izohli lugʻatlar. 

2. Maktab lugʻatlari. 

3. Zamonaviy lugʻatlar. 

IX. Elektron sinonim lugʻatlar: 

1. Onlayn tartibli sinonim lugʻatlar. 

2. Sinsetlar. 

X. Ensiklopedik lugʻatlar: 

1. Maxsus lugʻatlar. 

Bu tasnifni yana davom ettirish mumkin. V.A.Kozirev va V.D.Chernyaklarning “Кто есть 

кто в русскои  лексикографии” [4] deb nomlangan kitobida rus tilida 1818-yildan, aniqrogʻi, 

P.F.Kalaydovich lugʻatidan to ushbu kitob nashr etilgan 2016-yilga qadar tuzilgan soʻzligi 

bevosita yoki bilvosita sinonim birliklar boʻlgan 100ga yaqin lugʻat nomi keltiriladi. Namuna 

sifatida ularning ayrimlarinigina tasnifda keltirdik. Tilda soʻzligi bevosita sinonim boʻlgan 

lugʻatlar qancha koʻp boʻlsa, ularni tasniflash, tiplarini ajratish shuncha murakkablashaveradi. 

Yuqoridagi tasnifni mukammal deb ayta olmaymiz, ayrim oʻrinlarda noaniqliklar mavjud. 

Masalan, frazeologik sinonimlar lugʻati bir paytda oʻquv yoki akademik lugʻat ham boʻlishi 

mumkin. Shu nuqtai nazardan u bir necha oʻrin – frazeologik lugʻatlar sirasidan ham, oʻquv 

lugʻatlari sirasidan ham, akademik lugʻatlar sirasidan ham joy ola oladi. Yoki “yangi” (“новыи ”) 

belgisi bilan nashr etilayotgan lugʻatlar akademik lugʻat ham, oʻquv lugʻati ham boʻlishi mumkin.  

Birgina oʻquv lugʻatining maktabgacha yoshdagi bolalar, boshlangʻich sinf oʻquvchilari, 

yuqori sinf oʻquvchilari, oliy oʻquv yurti talabalari uchun moʻljallangan turlari mavjud boʻlib, har 

biri oʻz ichida yana bir-biridan farqlanuvchi bir necha turli lugʻatlarni qamrab oladi. Masalan, 

yuqori sinf oʻquvchilari va oliy taʼlim uchun tuziladigan sinonim lugʻatlarning kichik lugʻat, 

choʻntak lugʻati,  illyustrativ lugʻat, lugʻat-trening, lugʻat minimum, grammatik lugʻat, assotsiativ 

lugʻat, dialektal lugʻat, lugʻat-maʼlumotnoma, qofiya lugʻati, terminologik lugʻat kabi 

seriyalarining mavjudligi ularni tasniflash, toʻplamlarini ajratishda chigallikni keltirib 

chiqaradi. Umuman, bu tasnif asosiga qay nuqtai nazardan yondashish, qaysi jihatga ustunlik 

berishga bogʻliq. Shu bois mutaxassislar zamonaviy leksikografiyada lugʻatlar tipologiyasi 

xususida barcha lugʻat turlarini qamrab oladigan umumiy leksikografik nazariya mavjud emas 

zamonaviy leksikografiyada “lugʻatlar tipologiyasi boʻyicha mukammal, umumiy nazariya yoʻq”, 

degan fikr ilgari suriladi. 

Tasnifda keltirilgan lugʻatlarning barchasi uchun obyekt – sinonim birliklar: leksik 

sinonimlar, frazeologik sinonimlar, morfologik sinonimlar, sintaktik sinonimlar, 

sinonimik paradigmalar va hk. Tasnif asosi ham shu, ularni korpus, lugʻat soʻzligining 

sinonimlardan tuzilgani bogʻlab turibdi. Biroq mazkur lugʻatlar bir necha jihatiga koʻra bir-

biridan farqlanishi lozim. Masalan, “Sinonimlar oʻquv lugʻati” “Oʻzbek tili sinonimlarining katta 

lugʻati”ning shunchaki qisqartirilgan shakli emas. B.Baxriddinovaning taʼkidlashicha, 

“Lugʻatchilik tarixida koʻpgina oʻquv lugʻatlarining shu nomdagi katta lugʻatlar negizida 

yaratilgani ham kuzatiladi. Masalan, akademik izohli lugʻat – oʻquv izohli lugʻat, ideografik lugʻat 

– mavzuviy oʻquv lugʻat, katta sinonimlar lugʻati – sinonimlar oʻquv lugʻati kabi. Oʻzbek tilida 

yaratilgan maktab lugʻatlarining aksariyatida shu tipda yaratilgan katta lugʻatlarni takrorlaydi. 

Biroq oʻquv lugʻati shu tipdagi katta lugʻatni shunchaki qisqartirish yoʻli bilan yaratilmaydi, u 

oʻquvchining mavjud maktab darsliklari, oʻquv qoʻllanmalari va boshqa materiallardagi 

maʼlumotlarni mustaqil oʻzlashtirishiga koʻmak beradigan tushunchalar asosida tuziladi” 

[1.33]. U bu fikriga V.G.Gakning “oʻquv lugʻati shu tipdagi katta lugʻatning shunchaki 

kichraytirilgan nusxasi boʻlmasligi kerak. Oʻz tabiatiga koʻra oʻquv lugʻati (darslik, qoʻllanmadan 

farqli oʻlaroq) tilni u yoki bu darajada biladigan foydalanuvchi uchun shunday bir maxsus oʻquv 

vositasi boʻlishi kerakki, u maksimal darajada oʻquv maqsadini qoniqtira olishi kerak, ammo shu 

tipdagi katta lugʻatni takrorlamasligi lozim, yаʼni uning oʻrnini bosishi shart emas, aks holda u 

oʻziga xosligini yoʻqotadi” [2.39-42] degan fikrini asos sifatida keltiradi. 

Ana shu farq, avvalo, lugʻat mikroqurilmasi – lugʻat maqolada aks etadi. Lugʻat maqola 

turdosh lugʻatlarni farqlashda asosiy rol oʻynaydi. Bu esa zamonaviy leksikografiyada lugʻatning 

asosini tashkil etuvchi lugʻat maqola tadqiqiga eʼtiborni oshishi, unga turli lingvistik 

paradigmalar prizmasida – lingvistik janr nuqtai nazaridan, matn nuqtai nazaridan, 

leksemaning lugʻaviy-semantik obrazi, badiiy adabiyot va boshqa nuqtai nazarlardan 

yondashuvlarning yuzaga kelishiga sabab boʻldi.  

Xulosa. Metaleksikografiyaning alohida ajratilishi zamonaviy leksikografiyada amaliy 

leksikografiya nufuzining tushib ketishi, lugʻatlarga tijorat mahsuli, daromad manbai sifatida 

qarash oqibatida sifatsiz bozorbop lugʻatlarning nashr etilishi bilan asoslanadi. 

Mavjud lugʻatlarni elektronlashtirish, turli elektron qurilmalarda ishlaydigan onlayn va 

oflayn tartibli lugʻatlar taraqqiyoti leksikografiyaning yangi tarmogʻi  kompyuter 

leksikografiyasi, elektron lugʻatchilik, internet leksikografiyasi kabi turli nomlar bilan 

yuritilayotgan kiberleksikografiyaning paydo boʻlishiga olib keldi.  Bugungi kunda internet 

formatdagi lugʻatlarning hatto bir turi, muayyan toifagagina  mansublaridan foydalanishda 

tanlash imkoni juda yuqori. Internet leksikografiyasi yuqori darajada axborotlashganligi, 

qidiruv tezligi, qoʻshimcha izoh, havolalarga boyligi, qolaversa, lugʻat mualliflarining oʻz 

leksikografik mahsulotini global darajada namoyish qilish, umuman, soʻz haqidagi barcha 

maʼlumotlarni taqdim qilish imkoni yuqori ekani bilan anʼanaviy bosma – qogʻoz lugʻatlardan 

tubdan farqlanadi. Bu leksikografiyada lugʻat maqola tuzilishi haqidagi stereotiplar – yetakchi 

mezonlar, anʼana, qonun-qonuniyatlarni oʻzgartirib yubordi. 

Umuman olganda, lugʻatga ehtiyoj tugʻdiradigan sohalar taraqqiyoti bilan bogʻliq holda 

lugʻat turlarining koʻpayib borishi, aniqrogʻi, amaliy leksikografiyaning rivoji nazariy 

leksikografiya oldiga yangi-yangi vazifalarni qoʻya boshladi. 

